
I. Introduksiyon

Ang pagsapit ng kaarawan o petsa ng kapanganakan ng isang tao ay mahalagang bahagi ng pagdiriwang ng buhay. Kaya’t halos lahat ng lahi at kultura sa buong mundo ay may kanya-kanyang paraan upang ipagdiwang ito. Sa mga pagdiriwang ng kaarawan, laging isinasaalang-alang ng tao ang hangaring ang buhay niyang taglay ay magpatuloy at humaba pa. Ito’y bunsod na rin ng karanasan ng kanyang mga ninuno na ang buhay ay hindi tiyak, at ang kamatayan ang pikana-kinatatakutan kaya’t dumudulog sila sa itinuturing na Makapangyarihan upang humingi ng kasiguraduhan sa buhay. Kaya’t sa halos lahat ng kultura sa mundo, ang pagdiriwang ng kapanganakan ay ini-uugnay sa espiritual na bagay o aksiyon upang masiguro ang hinahangad na mahaba, malusog at masaganang buhay.

Ang Papel na ito ay isang pasinaya o paanyaya sa isang malalimang pananaliksik tungkol sa ritual ng Cumpleaños na nabuo sa Pangasinan, na maaari din namang meron kahawig nito sa ibang lugar dito sa Pilipinas ngunit hindi pa napaguukulan ng pansin ng akademiya o ng mga dalubhasaan sa sining at kultura.

II. 
Ang Cumpleaños

Kapag naririnig ang salitang Cumpleaños, bagaman ito’y wikang kastila, ay agad nauunawaan ng marami sa Pilipinas na ito’y may kinalaman sa “birthday”, karawan o kapanganakan. Sa online Spanish-english dictionary, ang Cumpleaños ay nangangahulugang anibersaryo ng kapanganakan ng isang tao. Tulad ng nabanggit sa una, ang pagdiriwang ng kaarawan o cumpleaños ay isa sa mga pagdiriwang ng buhay na nakagisnan na natin, anuman ang kulturang kinalakhan natin.

Sa Pangasinan, ang kaarawan o Cumpleaños ay may natatanging paraan ng pagdiriwang. Ito’y ginagawa sa mga bayan ng Lingayen, Bugallon, Labrador, at iba pang lugar sa gitnang Pangasinan. Sa isang masasabing karaniwang anibersaryo ng kapanganakan, hindi idinaraos ang Cumpleaños. Kapag narating na ng bata ang ika-pitong anibersaryo ng kanyang kapanganakan o kaarawan o kaya’y seventh birthday, ang Cumpleaños ay matamang pinaghahandaan ng kanyang mga magulang o kung minsan, ng kanyang mga lolo at lola. Sa mga nakaririwasang pamilya, ang pagdaraos ng Cumpleaños na iniaalay para sa anak na magpipitong taong gulang ay ginagawang isang malaking piging. May ilan ding mga mahihirap na pamilya, bagaman, alam na nila na hindi biro ang gugugulin sa pagsasagawa ng ritual na ito, ay nagsisikap ding paghandaan ito upang maialay lamang para sa anak na minamahal.

Sa pakikipanayam ng mayakda kay Bai Clara Enrique Cervantes, ipinanganak noong Enero 22, 1922, 85 taong gulang ng Barangay Magtaking, Bugallon, Pangasinan, at 60 taon nang nagsasagawa ng ritual ng Cumpleaños sa Bayan ng Bugallon, Labrador, Lingayen at kahit saan pang lugar na may hihiling ng Cumpleaños, napag-alaman natin ang ilang mahahalagang bahagi ng ritual ng Cumpleaños at kung papaano ito pinahahalagahan ng ilang mamamayan sa mga nabanggit na bayan ng Pangasinan.

Ayon kay lola Clara o Bai Arang (ang tawag sa kanya sa kanilang lugar), natutunan niya ang ritual ng Cumpleaños mula sa tinatawang niyang maestro Inacio Dalinoc, isang namumuno sa pagdarasal at pagsasagawa ng cumple sa Bugallon noong pang bago dumating ang tiempo ng Hapon sa Pilipinas. Mula noon hanggang ngayon namumuno pa rin si Bai Arang sa pagdarasal at pagsasagawa ng Cumpleaños kasama ang mga kamaganak niyang pawang matatanda na rin. Sa kanyang kaalaman, sila lamang ang grupong nagsasagawa ng cumple sa Bugallon. Ayon din sa kanya, mayroon ding isang grupo sa Bayan ng Labrador na nagpaturo sa kanya, at mayroon din sa Bayan ng Lingayen. Ngunit ayon sa kanya, ang grupo nila ang pinakatanyag sapagkat sila’y nakakarating kung saan-saan may mga magdiriwang ng ika-pitong taong kaarawan dito sa Pangasinan kung minsan pa nga’y sa labas ng Pangasinan at hanggang sa Maynila. Ito’y dahil ang ibang mga pangasinense ay naninirahan na sa mga lugar na nabanggit ngunit gusto pa rin nilang idaos ang ritual na ito sa kanilang mga anak.

Sa patuloy na pakikipanayam kay Bai Arang tungkol sa Cumpleaños narito ang mahahalagang bahagi sa pagsasagawa nila ng ritual na natutunan o minana nila sa tinatawag nilang maestro:

1. Batang magdaraos ng ika-pitong taong kaarawan

2. Rosario Cantada

3. Ang pagpapaupo sa natatanging upuan o trono ang batang nagdiriwang

4. Ang panalanging patula (may sagutan) ng pagbabasbas

5. Ang pagpuputong ng korona, paglalagay ng kapa at palma

6. Ang pagsasaboy ng bulaklak at pera sa batang nagdiriwang

7. Ang pag-awit ng Salve Regina

Pagtatalakay

1. Ayon kay Bai Arang  at sa mga matatandang pinagtanungan ng may-akda, para sa kanila ang batang magpipitong taong gulang ay magsisimula nang mahusto o gumulang ang tinatawag na “kalakal” sa Pangasinan o “nakem”sa ilokano, ibig sabihin ay ang kanyang pagkaintindi sa tama at mali. Sa gulang ding ito magsisimula siyang papasok sa paaralan, at itinuturing din na ang pitong taon ay hudyat ng pagpasok ng bata sa isang mahalagang yugto ng kanyang buhay. Mayroon ding nagsasabi na kapag narating ng bata ang pitong taon, mas nakatitiyak ang magulang niyang siya’y mabubuhay ng matagal, kaya’t ipinagdiriwang nila ito ng may pasasalamat. Ang huli diumano’y may kinalaman sa maraming bilang ng mga sanggol at bata na namamatay bago magpitong taong gulang bago nagkaroon ng mas magandang serbisyo medikal ang gobiyerno sa mga kanayunan.

2. Dito sa Pangasinan, karaniwang ginagawa ang Rosario Cantada sa mga solemneng pagpipiyesta ng mga patron ng bayan at barangay, lalo’t higit kung ang patron ay ang Birhen ng Santo Rosario o Nuestra Señora de Manaoag. Sa Rosario Catanda, kinakanta ang awiting tungkol sa mga misteriyo ng Rosario sa bawat paggunita nito, sinusundan naman ito ng pag-awit sa litanyang latin patungkol sa Mahal na Birhen, ang pag-awit ng solemneng Salve Regina, ang Bendito alabado sea at ang Ave Maria Purissima bilang pagtatapos. Mababanaag dito na ang mataimtim na debosyon ng mga pangasinense sa Birhen ng Manaoag ay iniuugnay sa pagdaraos ng Cumpleaños.
3. Ang batang nagdiriwang ay pinauupo sa natatanging upuang nasa gitna ng bulwagang nakaharap sa altar habang nasa likuran niya ang mga namumuno sa pagcucumple. Isa itong paraan upang ang lahat ay nakatuon ang pansin sa bata. Sa ating pagmamasid, isa itong paraan ng “affirmation”. Lahat ng paghanga, pagdarasal ng taimtim para sa bata, at pagnanais ng magandang kapalaran ay nakasentro sa kanya. 

4. Ang panalangin (in verse) at habilin sa bata (ayon kay Bai Arang) ay binibigkas ito ng pa-chant na may ritmo at parepareho ang tunong ng huling pantig. Isa itong unique sa Pangasinan. Kung pakikinggan, ito’y parang isang uri ng encantation.
5. Ang pagpuputong ng korona, paglalagay ng kapa at pagbibigay ng palma sa bata ay ginagawa pagkatapos ng bawat panalanging patula. Bagamat may hawig ito sa Putong ng Marinduque at Balangat sa Ilocos Norte, ito’y may katangiang naiiba.

6. Sinasabuyan ng bulaklak at kung minsa’y may kasamang pera ang batang nagdiriwang habang inuusal ang pagsamong sana’y hahaba, sasagana at lulusog ang kanyang buhay.

7. Sa bawat Rosario Cantada, ang itinuturing na highlight ay ang pag-awit ng solemneng Salve Regina. ang Salve ay panalanging pagsamo upang kaawaan ang kalagayan ng tao dito sa lupang kahapishapis. Sa Cumpleaños, inihahabilin sa pagkalinga ng Mahal na Birheng Maria ang batang nagdiriwang.

Sa paguulat na ito, inaanyayahan ang lahat na panoorin ang video clipping na ito:

* (Panoorin ang isang video clipping ng ritual na Cumpleaños na pinamumunuan ni Bai Arang)

Pagkatapos ng mahabang ritual ng Cumpleaños na tumatagal ng isa’t kalahati hanggang dalawang oras sinusundan ito ng isang marangyang kainan. Ayon kay Bai Arang ang masaganang handaan ay kabahagi pa rin ng ritual ng cumple na sumasagisag sa panalanging maging masagana, maligaya at mahaba ang buhay ng batang nagdiriwang. Ang mga inimbitahan, lahat ng kamag-anak at halos lahat ng kabarangay, ay nagdadala ng mga regalo sa bata, kalakip din ng kanilang pagnanais na maging mabuti ang kapalaran ng bata. Ang piging na ito’y tanda rin ng pasasalamat ng pamilya.

II. Ang mga Nararanasan at Ipinapalagay na Panganib sa unti-unting Pagpapawalang-halaga o Paglimot sa Cumpleaños sa Pangasinan.

Sapagkat wala pang naisasagawang masusing pananaliksik patungkol sa ritual ng Cumpleaños sa Pangasinan, ginawang batayan ng may-akda ang mga karanasan at palagay ng mga matatanda at higit sa lahat kay Bai Arang  na animnapung taon ng namumuno sa pagcucumple.

Ang sumusunod ay ang ilan sa mga sinasabing sanhi ng unti-unting paglimot o pagpapawalang-halaga sa Cumpleaños sa Pangasinan:

· Ang pagbabago ng kaisipan ng marami na ang makalumang ritual tulad ng cumple ay hindi na mahalaga sa ‘high tech’ na buhay

· Ang pag-iibang bayan ng ibang mga taga-Pangasinan sa mga lugar na walang nakakaalam sa pagsasagawa ng cumpleaños o masyadong malayo ang lugar kaya’t di makarating ang mga matatandang nagcucumpleaños 

· Ang pahiráp na pahiráp na buhay ng marami

· Ang pagbabago ng relihiyon 

Pagtatalakay

· Ang pagbabago ng kaisipan ng marami na ang mga makalumang ritual tulad ng cumpleaños  ay hindi na mahalaga sa ‘high tech’ na pamumuhay. 

Ang pangyayaring ito ay ‘universal’ ika nga. Ang lahat ng gawa ng tao na may halong paniniwala sa mga ‘di nakikita’ o hindi naman naeexperimento ng siyensia ay pinagdududahan na marahil ito’y paniniwala lamang ng mababang uri ng kaisipan o sibilisasyon. Dahil ang cumpleaños ay may kinalaman sa espiritual na bahagi ng buhay ng tao, hindi ito nakaligtas sa pagsasaisantabi o tahasang pagtatakwil ng mga pilisopiyang umiiral sa daigdig ngayon.  Ito rin ay may kinalaman sa tinatawag na ‘dechristianization’ at ‘secularization’ ng mundo.. Kaya’t marami sa mga nakaririwasa sa buhay ang mas gugustuhin pang magbirthday party ang kanilang mga anak sa bahay o kaya’y sa jollibee o mcdo. Hindi Makita ng mga magulang ang kaugnayang espiritual sa kaarawan ng kanilang anak.

· Ang pag-iibang-bayan ng mga pangasinense sa lugar na walang may alam sa pagsasagawa ng cumpleaños o masyadong malayo ang lugar kaya’t hindi marating ng mga matatandang gumagawa nito sa Pangasinan.

Dala na rin ng migrasyon ng mga tao bunsod ng paghahanap ng trabaho at pag-aasawa, ang mga nakagisnang kaugalian ng mga taal na pangasinense tulad ng cumpleaños ay unti-unting nakakalimutan na dahil na rin sa walang mga makapagsasagawa ng mga complikadong ritual nito o kung ano ang mga dapat ihanda sa pagdaraos nito.

· Ang pahiráp na pahiráp na buhay ng marami.

Sapagkat ang pagdaraos ng cumpleaños sa Pangasinan ay nangangailangan ng sapat na paghahanda, lalo na sa usaping ekonomikal, maraming mga tao ang nag-aalangan nang ipagdiwang ito. Kaya’t kahit dumating ang ika-pitong taong kaarawan ng kanilang mga anak, simpleng pagdiriwang na lamang ang ginagawa. Ang iba naman, sa hirap ng buhay, ay pinalilipas na lamang ang araw na yaon na parang walang nangyari. Hindi lamang ang cumpleaños ang nagiging biktima ng artipisyal na pangekonomiyang kahirapan kundi marami pang mga mahahalagang pagdiriwang ng buhay ng tao ang naaapektuhan nito.

· Ang pagbabago o paglipat sa relihiyon 

Isa sa malaking impluwensiya sa tao ang relihiyon. Ito ang naghuhubog sa kanyang mga pagpapahalaga sa buhay. Sa pag-iiba ng relihiyon ng maraming katoliko, lalo na sa paglipat nila sa mga full-gospel o mga bible-based na mga denominasyon o relihiyon, karaniwan nang itinatakwil nila ang luma nilang paniniwala bilang superstisyon o pagsamba sa dios-diosan. Kasama na rin dito ang ritual ng Cumpleaños.  Ito’y sapagkat ang ritual na ito ay base sa katoliko-kristiyanong paniniwala na ang panalangin ng mga santo, santa at mga anghel ay mabisa upang matamo ang ninanais na magandang kapalaran ng tao, na siya naming hinahangad sa Cumple. Bagaman ang ritual na ito ay marahil nahaluan ng sinaunang paniniwala ng mga ninunong Filipino, o iyong tinatawag nilang folk Catholicism, ang paghahangad ng kalusugan, masagana at mahabang buhay ay balidong aspirasyon ng mga magulang para sa kanilang mga anak.

III.
Paglalagom at mga Rekomendasyon

Ang Cumpleaños ay isang mahalagang pagdiriwang ng buhay ng mga pangasinense lalo na sa mga bayan ng Bugallo, Labrador at Lingayen. Ang ritual na ito na kinapapalooban ng paniniwalang ang masagana, maligaya at mahabang buhay ng isang tao ay nakasalalay sa kagandahang-loob ng Lumikha sa kanya. Kaya’t ang mga panalangin, awit at tulang-panrelihiyon nito’y kababanaagan ng pagsamo lakip ang matibay na paniniwalang kapag naisagawa ang ritual ng cumpleaños, ang bata ay walang salang magtatamasa ng pagpapala sa buhay.

Ang mga natalakay na panganib sa pagpapanatili at patuloy na paniniwala sa ritual ng Cumpleaños ay pawang mga obserbasyon ng may-akda at nakalap sa pakikipanayam sa mga taong naniniwala sa bisa ng nasabing ritual na dasal para sa batang nagdiriwang ng ikapitong kaarawan.

Iminumungkahi ng may-akda na magkaroon pa ng mas malalim na pananaliksik at pag-aanalisa sa nasabing ritual upang lalong mapalitaw ang itinatagong balidong pagpapahalaga sa buhay na nakapaloob dito.

Ang layuning ito ng may-akda ay upang maapula ang unti-unti ngunit tiyak na pagkawala ng ritual na pamana ng mayamang kultura ng aming mga ninunong pangasinense kung patuloy ang pagwawalang-bahala at di pagkaunawa ng marami sa kasalukuyang henerasyon. Sapagkat lubusan ang paniniwala ng may-akda na kapag nalaman at naintindihan ng aming mga kaluyagan ang  nakapaloob na pagpapahalaga (value) at pagpapala sa ritual na ito ng aming mga ninuno, ang Cumpleaños ay hindi mawawala bagkus ay maangkin naming ang natatagong yaman nito para sa kasalukuyan at maipamana namin sa aming mga anak sa kinabukasan.

